
Poita visitai Solèminis ?

In su trèmini de sa làcana comunali, in logu de Sedd’e Crèsia, ddoi est sa crèsia de Santu Jacu, una 

crèsia de su Sexentus, fraigada fortzis a pitzu de unu fràigu medievali. Sa crèsia chistit a intru 

testimòngius artìsticu de balori mannu: po cumintzai in unu muru de su presbitèriu si podint biri 

duus cuadrus de primori, unu chi ammostat sa Trinidadi e sa Famìllia Sacra pintau a s’acabu de su 

‘500 in una butega stampaxina, s’atru cun una Redentzioni chi si pensat chi siat de su pintori 

casteddaju Sebastiano Scaleta e chi est de sa mitadi de su ‘700; de su repertòriu sculpidori de 

importu mannu funt sa stàtua de su Setixentus de Santu Jacu, parti de unu cuncordu statuàriu prus 

mannu ispirau de sa sculpidura de s’artista sardu Giuseppe Antonio Lonis, e su santucristu de  linna 

de propiedadi de sa arcicunfraria de s’Arrosàriu; sa crèsia allogat puru unu frunimentu de prata.

Sa bidda stòriga de Solèminis chistit fràigus antigus fatus cunforma a s’architetura de custus logus 

cun su làdiri; intre custas tocat arremonai a sa domu “Corda Spada”, chi immoi est unu centru 

culturali. Cussa tenit una arregòllida etnogràfica de primori, cun alàscias, trastus e manufatus de su 

donniadì isulanu.

In s’interis de totu s’annu fait a benni a Solèminis po gosai de is festas meda chi fait. 

Su 17 de gennàrgiu si afestat a Sant’Antoni de su Fogu, spratzinendi aràngius beneditus, 

mandarinus, pani e binu a pata de fogu, allutu a pustis de una brufessioni ecisera fata a de noti cun 

is fracas; su 2 de friàrgiu si fait sa festa de sa Candelora, chi arremonat sa presentada de Gesùs in su

tèmpiu; s’ùrtima cida de maju tocat  a Santu Sidori, amparadori de is messajus, cun una festa 

folklorìstica chi previdit su biaxi finsas a sa crèsia de sartu de sa stàtua de su Santu, acumpangiada 

de fidelis, cuadderis, trumas in bistimenta e tracas, cun s’ofèrrida de produtus tìpicus de su logu, 

cumenti faa, drucis, pani e binu. Sa festa prus de importu de s’annu soleminesu perou est chene 

dudas cussa chi afestat a Santu Jacu e a Sant’Anna intre su 25 e su 26 de mes’e argiolas: cerimònias

religiosas e civilis si amesturant in is diis de festa aundi nci pigat parti totu sa popolatzioni, cun 

amostas de artesanau, de pintura, rassìnnias cinematogràficas e spetàculus de guetus. 

